ՀԻՄՆԱՎՈՐՈՒՄ
«Հայաստանի Հանրապետության  կառավարության 2011 թվականի հուլիսի 28-ի N 1129-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի վերաբերյալ

Անհրաժեշտությունը. Նշված նախագծի ընդունման հրատապությունը պայմանավորված է Հայաստանի Հանրապետության կառավարության 2011 թվականի հուլիսի 28-ի «Դատախազի պաշտոն զբաղեցնող անձին կենսաթոշակ նշանակելու (վերահաշվարկելու), վճարելու, ինչպես նաև ստաժը հաշվարկելու կարգը սահմանելու մասին» N 1129-Ն որոշմամբ սահմանված հավելվածի (այսուհետ՝ հավելված) 5-րդ կետով նախատեսված «մասնագիտական աշխատանքային ստաժում» հաշվառվող ժամանակահատվածներն ամբողջականացնելու և ըստ այդմ՝ դատախազի պաշտոն զբաղեցնող անձին կենսաթոշակ նշանակելու (վերահաշվարկելու), վճարելու, ինչպես նաև ստաժը հաշվարկելու հետ կապված հարաբերությունների կարգավորումը հստակեցնելու անհրաժեշտությամբ: 

Ընթացիկ իրավիճակը և խնդիրները. Բանն այն է, որ մինչև 2007 թվականի դեկտեմբերի 1-ը, այսինքն՝  մինչև 2007 թվականի փետրվարի 22-ին ընդունված «Դատախազության մասին» Հայաստանի Հանրապետության օրենքի (այսուհետ՝ գործող օրենք) 66-րդ հոդվածի համաձայն նույն օրենքի լիարժեք գործողության մեջ մտնելը և դատախազության աշխատակիցներին «դատախազ» համարելը, նախկին՝ 1998 թվականի հուլիսի 1-ին ընդունված և մինչև վերը նշված ժամանակահատվածը դեռևս գործող «Դատախազության մասին» Հայաստանի Հանրապետության օրենքի (այսուհետ՝ նախկին օրենք) ուժով (մասնավորապես՝ հոդվածներ՝ 2-րդ, 36-րդ, 38-րդ, 39-րդ, 40-րդ, 42-րդ և այլն) դատախազներին և այդ  հավաքական  հասկացության մեջ ներառված բոլոր համապատասխան պաշտոնատար անձանց (դատախազ, դատախազի տեղակալ, դատախազի օգնական և այլն), ինչպես նաև դատախազության քննիչներին հավասարեցված և նույն իրավական կարգավիճակում են եղել նաև դատախազության գիտաուսումնական հաստատությունների՝ դասային աստիճան շնորհված աշխատողները, որոնք դատախազների և դատախազության քննիչների հետ միասին՝ նախկին օրենքի 2-րդ հոդվածի 3-րդ մասի համաձայն ընդգրկվել են «դատախազության աշխատակից» հավաքական հասկացությունում: Նախկին օրենքի ուժով վերջիններիս շնորհվել են նույն դասային աստիճանները (հոդված 36-րդ), նրանք ունեցել են նույն հիմնական իրավունքները, ստանձնել նույն հիմնական պարտականությունները, օգտվել անձնական պաշտպանության նույն միջոցներից (հոդված 38-րդ), ունեցել նյութական (այդ թվում՝ վարձատրության) և սոցիալական նույն ապահովությունը (հոդված 40-րդ), նրանց նկատմամբ կիրառվել են խրախուսման ու տույժի նույն միջոցները (հոդված 39-րդ) և այլն:

Դատախազության գիտաուսումնական հաստատությունների, մասնավորապես՝ Հայաստանի Հանրապետության գլխավոր դատախազության գիտաուսումնական կենտրոնի (այսուհետ՝ գիտաուսումնական կենտրոն)՝ դասային աստիճան շնորհված աշխատողները, մնացած դատախազների և քննիչների հետ ընդհանրություն են ունեցել նաև գործառութային-բովանդակային իմաստով և պատահական չէ, որ ինչպես այլ պետությունների մեծամասնությունում, այնպես էլ Հայաստանի Հանրապետությունում, նրանք հանդիսացել են գլխավոր դատախազության աշխատակիցներ՝ ընդգրկված լինելով Հայաստանի Հանրապետության գլխավոր դատախազության կառուցվածքում ստեղծված և դրա ինքնուրույն, կառուցվածքային ստորաբաժանումներից մեկը հանդիսացող` գիտաուսումնական կենտրոնի (այսուհետ՝ գիտաուսումնական կենտրոն) կազմում
: Պատահական չէ, որ Հայաստանի Հանրապետության գլխավոր դատախազի համապատասխան հրամանով գիտաուսումնական կենտրոնն ունեցել է Հայաստանի Հանրապետության գլխավոր դատախազության վարչության կարգավիճակ, իսկ դրա կառուցվածքում առկա ամբիոնները՝ Հայաստանի Հանրապետության գլխավոր դատախազության բաժնի կարգավիճակ
: Բացի այդ, գիտաուսումնական կենտրոնի ղեկավարն ի պաշտոնե հանդիսացել է նաև Հայաստանի Հանրապետության գլխավոր դատախազի ավագ օգնական
, ընդ որում, գիտաուսումնական կենտրոնի ընդհանուր ղեկավարումն իրականացվել է հենց Հայաստանի Հանրապետության գլխավոր դատախազի և նրա տեղակալի կողմից
:

Տվյալ բնագավառում իրականացվող քաղաքականություն. Նշված նախագծի ընդունմամբ, գործող քաղաքականության մեջ, ըստ էության փոփոխություններ չեն կատարվի:

Կարգավորման նպատակը և բնույթը. Նախագծի նպատակն է գիտաուսումնական կենտրոնում դասային աստիճան շնորհված աշխատողների՝ որպես «դատախազության աշխատակցի» աշխատած ժամանակահատվածը հավասարեցնել նույն կատեգորիայում ընդգրկված դատախազների ու դատախազության քննիչների  աշխատած ժամանակահատվածին և այն նույնպես հաշվառել  Հայաստանի Հանրապետության կառավարության 2011 թվականի հուլիսի 28-ի N 1129-Ն որոշմամբ հաստատված հավելվածի 5-րդ կետով նախատեսված «մասնագիտական աշխատանքային ստաժի» օրացուցային հաշվարկում, ինչը հնարավոր է իրականացնել միայն Հայաստանի Հանրապետության կառավարության 2011 թվականի հուլիսի 28-ի N 1129-Ն որոշման մեջ համապատասխան փոփոխություն կատարելու միջոցով: Փաստորեն Նախագծով առաջարկվում է Հայաստանի Հանրապետության կառավարության 2011 թվականի հուլիսի 28-ի «Դատախազի պաշտոն զբաղեցնող անձին կենսաթոշակ նշանակելու (վերահաշվարկելու), վճարելու, ինչպես նաև ստաժը հաշվարկելու կարգը սահմանելու մասին» N 1129-Ն որոշմամբ սահմանված հավելվածի (այսուհետ՝ հավելված) 5-րդ կետի «(մինչև 2007 թվականի դեկտեմբերի 1-ը դատախազի տեղակալի, դատախազի օգնականի)» բառերը  փոխարինել «(մինչև 2007 թվականի դեկտեմբերի 1-ը դատախազի տեղակալի, դատախազի օգնականի և դատախազության գիտաուսումնական հաստատությունների՝ դասային աստիճան շնորհված աշխատողների)» բառերով: 

Նախագծի մշակման գործընթացում ներգրավված ինստիտուտները և անձինք: Նախագիծը մշակվել է համատեղ  ՀՀ գլխավոր դատախազության կազմակերպական-վերահսկողական վարչության և իրավական ապահովման և եվրաինտեգրման բաժնի կողմից:

Ակնկալվող արդյունքները.
 Նշված նախագծի ընդունմամբ կամբողջականացվի Հայաստանի Հանրապետության կառավարության 2011 թվականի հուլիսի 28-ի «Դատախազի պաշտոն զբաղեցնող անձին կենսաթոշակ նշանակելու (վերահաշվարկելու), վճարելու, ինչպես նաև ստաժը հաշվարկելու կարգը սահմանելու մասին» N 1129-Ն որոշմամբ սահմանված հավելվածի (այսուհետ՝ հավելված) 5-րդ կետով նախատեսված «մասնագիտական աշխատանքային ստաժում» հաշվառվող ժամանակահատվածները և ըստ այդմ կհստակեցվի դատախազի պաշտոն զբաղեցնող անձին կենսաթոշակ նշանակելու (վերահաշվարկելու), վճարելու, ինչպես նաև ստաժը հաշվարկելու հետ կապված հարաբերությունների կարգավորումը: Արդյունքում  գիտաուսումնական կենտրոնում դասային աստիճան շնորհված աշխատողների՝ որպես «դատախազության աշխատակցի»  աշխատած ժամանակահատվածը կհավասարեցվի նույն կատեգորիայում ընդգրկված դատախազների ու դատախազության քննիչների  աշխատած ժամանակահատվածին և այն նույնպես կհաշվառվի Հայաստանի Հանրապետության Կառավարության 2011 թվականի հուլիսի 28-ի N 1129-Ն որոշմամբ հաստատված հավելվածի 5-րդ կետով նախատեսված «մասնագիտական աշխատանքային ստաժի» օրացուցային հաշվարկում:

�  Տե'ս ՀՀ գլխավոր դատախազի 10.05.2000թ. N 16, 09.11.2004թ N 40, 30.03.2005թ. N 10  հրամաններն ու դրանցում կատարված հետագա փոփոխություններն ու լրացումները:


� Տե'ս ՀՀ գլխավոր դատախազի 17.10.2006թ N 59  հրամանը:


�  Տե'ս ՀՀ գլխավոր դատախազի 10.05.2000թ. N 16, 09.11.2004թ N 40 հրամաններն ու դրանցում կատարված հետագա փոփոխություններն ու լրացումները:


� Տե'ս նույն տեղում:

